
82

Scadenavan i venti ciù fûriosi,

Che façendo fra lô guæra tremenda

Spinzan a l’aia maoxi spaventosi,

Che se rompan ûrtandose a vicenda,

E fûlmini da-e nuvie fragorosi

Tian zû in mezo a ûn derrûo e ûña fûga orrenda

De lampi spessi a çinque, a sei, a sette

E d’ægua, chi vegniva zû a massette.


83

Ciammavan da-i abissi i mostri a torme,

Pe fâ co-e so figûe schifose e lorde,

E co-a so mole stravagante e informe

Un’armonia a quell’orrô concorde,

E ûn atro guao a tanti guai conforme;

Perchè në gôe di stessi orride e ingorde

O naufrago ô trovasse e në so bele

Ciù spaventosa a morte e ciù crudele.


84

Genii, elementi, mostri con exoso

Accanimento in somma ëan tûtti in guæra

Contro l’ommo ciù grande e ciû glorioso,

Che foîse fra-i viventi sorve a tæra,

E che in mezo a ûn abisso spaventoso

Un legno fragiliscimo ô rinsæra,

Scherzo di genii perfidi e de questi

Mostri e elementi orribili e fûnesti.


85

Investie da l’orribile e improvvisa

Buriaña a nave de Colombo e a Pinta

Con rotta allôa vagavan indecisa,

Dove ghe davan maoxi e venti a spinta;

Ma dä compagna l’ûrtima divisa

A corriva ne-ô caos poco distinta,

Poi sparindo l’Eroe a lasciava in grave

Apprenscion e pe quella e pe-a so nave.

